
ХРОНІКА ВЫЗВАЛЕННЯ НАСЕЛЕНЫХ ПУНКТАЎ ВІЦЕБСКАЙ ВОБЛАСЦІ 

 

Докшыцы, горад 

 

Тып населенага пункта  горад 

Раён вобласці   Докшыцкі раён 

Год вызвалення   1944 

Месяц вызвалення   ліпень 

Чысло месяца   2 

Вайсковая аперацыя   Полацкая наступальная аперацыя 

 

Горад Докшыцы быў акупіраваны нямецка-фашысцкімі захопнікамі 9 ліпеня 1941 года. Горад 

выкарыстоўваўся ворагам як перавалачная база забеспячэння войск на фронце. Тут размяшчаўся 

варожы гарнізон, тылавыя армейскія ўстановы, унтэрафіцэрская школа. Сюды часта адводзіліся на 

адпачынак з фронту вайсковыя часці гітлераўцаў. 

Горад Докшыцы быў вызвалены 2 ліпеня 1944 года ў ходзе Полацкай наступальнай аперацыі 

(29 чэрв. – 4 ліп. 1944). 

Докшыцы вызвалялі: 

43-я армія – 306 стралковая дывізія (генерал-маёр М. І. Кучаравенка), 1-ы стралковы корпус 

(генерал-лейтэнант М. А. Васільеў); частка сіл 10-ай гвардзейскай танкавай брыгады (палкоўнік 

М. У. Волкаў), 1203-і самаходны артылерыйскі полк (падпалкоўнік А. І. Сяроў). 

У вызваленні прымаў удзел 1-шы партызанскі атрад (Р. Е. Ахоненка) партызанскай брыгады 

«Жалязняк». 

 

ЛІТАРАТУРА 

1. Акуневіч, У. Баі за Докшыцы / У. Акуневіч // Ленінская трыбуна (Докшыцы). – 1980. – 

4 сак. – С. 3. 

2. Дземідовіч, В. Вызваленне Докшыц / В. Дземідовіч // Ленінская трыбуна (Докшыцы). – 

1974. – 29 чэрв. – С. 3. 

3. Докшицы // Освобождение городов : справочник по освобождению городов в период 

Великой Отечественной войны, 1941–1945 / под общ. ред. С. П. Иванова ; авт. коллектив: 

М. Л. Дударенко [и др.]. – М. : Воениздат, 1985. – С. 85–86. 

4. Осіпаў, А. П. Фронт ішоў праз Докшыцы / А. П. Осіпаў // Ленінская трыбуна (Докшыцы). – 

1974. – 12 лістап. – С. 2. 

5. Якубоўскі, У. М. Докшыцы / У. М. Якубоўскі // Беларусь у Вялікай Айчыннай вайне, 1941–

1945 : энцыклапедыя / рэдкал.: І. П. Шамякін [і інш.]. – Мінск : БелСЭ імя П. Броўкі, 1990. – С. 198. 

 

 

 

 



Акуневіч, У. Баі за Докшыцы / У. Акуневіч // Ленінская трыбуна (Докшыцы). – 1980. – 4 сак. – 

С. 3. 

 

БАІ ЗА ДОКШЫЦЫ 

 

…Баі за Докшыцы пачаліся 1 ліпеня 1944 года. Наступаючыя часці савецкіх войск на 

подступах да горада сустрэлі жорсткае супраціўленне ворага. Свой абарончы рубеж гітлераўцы 

стварылі па леваму берагу ракі Поня. Абарону трымаў полк варожай пяхоты. Пехацінцаў 

падтрымлівалі агнём тры артылерыйскія батарэі. Масты на рацэ былі спалены. 

Пад агнём ворага ў ноч на 2 ліпеня байцы гвардзейскай танкавай брыгады навялі цераз Поню 

пераправу, прарвалі лінію абароны, занялі Зарачыцк і суседнія вёскі, з боем уварваліся ў горад 

Докшыцы. 

Паблізу вёскі Таргуны наступала стралковая дывізія пад камандаваннем генерал-маёра 

Н. І. Кучаравенкі. І на гэтым участку фронта перадавым падраздзяленням нашых войск непрыяцель 

аказаў моцнае супраціўленне. Бой працягваўся шэсць гадзін. Не раз ашалелыя фашысты 

пераходзілі ў контратакі. Храбра нашы байцы адбівалі ўсе вылазкі ворага. Потым пры цесным 

узанмадзеянні з танкістамі перайшлі ў наступленне. Непрыяцельскія часці не вытрымалі націску, 

адступілі. Да двух гадзін дня другога ліпеня Докшыцы, а таксама вёскі Лапуты і Падомхі былі 

поўнасцю ачышчаны ад фашысцкіх войск. 

У баях за райцэнтр актыўны ўдзел прымалі партызаны. Народныя мсціўцы перадавалі 

камандаванню Савецкай Арміі каштоўныя звесткі аб дыслакацыі часцей ворага, аднаўлялі дарогі і 

пераправы. Гэта садзейнічала хуткаму руху наперад нашых войск. Партызаны першага 

партызанскага атрада брыгады «Жалязняк» пад камандаваннем Г. Е. Ахонскага дэсантам на танках 

першымі ўварваліся ў горад, выбівалі засеўшых тут гітлераўцаў. Партызаны атрада вызвалялі 

таксама станцыю Параф’янава. Затым многія з іх уліліся ў рады Савецкай Арміі. 

Подзвігі савецкіх воінаў і партызан, якія вызвалялі наш горад, увекавечаны. На цэнтральнай 

плошчы Докшыц у гонар вызваліцеляў устаноўлены помнік. Плошча носіць імя Героя Савецкага 

Саюза лётчыка Івана Сцяпанавіча Палявога. 

Свята берагуць у сваіх сэрцах жыхары горада памяць аб тых, хто прынёс ім святло 

вызвалення, шчаслівага жыцця. У святы і будні яны прыносяць і ўскладаюць да пастамента помніка 

і на брацкую магілу на плошчы жывыя кветкі і вянкі. 

 

У. Акуневіч,  

адказны сакратар раённай арганізацыі  

таварыства аховы помнікаў гісторыі і культуры 

 


